
SUĠĠERIMENTI 

Il-Kumitat għall-Affarijiet Kostituzzjonali jistieden lill-Kumitat għall-Affarijiet Barranin, 

bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 

riżoluzzjoni tiegħu: 

1. Jappoġġa l-konsolidazzjoni fil-Politika Ewropea tal-Viċinat (PEV) ta' linji ta' politika tal-

UE rigward politika barranija u ta' għajnuna li qabel kienu separati; ifittex network 

imsaħħaħ ta' arranġamenti istituzzjonali li jkun stabbli, ekonomiku u ddedikat bl-għan li 

jiżviluppa integrazzjoni ekonomika u assoċjazzjoni politika eqreb fost dawk kollha 

involuti, inkluż l-allinjament tal-valuri fi ħdan il-fora internazzjonali kollha, speċjalment 

tan-Nazzjonijiet Uniti, ma' dawk tal-Unjoni Ewropea; 

2. Jenfasizza l-importanza tad-deċentralizzazzjoni tal-Politika Ewropea tal-Viċinat bil-ħsieb 

li jkunu involuti b'mod aktar sħiħ is-soċjetajiet tal-pajjiżi konċernati; jilqa', għaldaqstant, 

l-impenn tal-Kummissjoni favur it-twaqqif ta' sħubijiet mas-soċjetajiet permezz ta' 

strumenti bħall-Faċilità għas-Soċjetà Ċivili;  

3. Jilqa' l-intenzjoni tal-Kummissjoni li tevita d-duplikazzjoni, tikkonċentra fuq kwistjonijiet 

strateġiċi fi ħdan il-fora multilaterali tal-PEV u tuża kuntatti sottoreġjonali u bilaterali 

għal proġetti ta' investiment u programmi ta' kooperazzjoni speċifiċi; jitlob li jkun hemm 

użu aħjar tal-istrumenti finanzjarji eżistenti sabiex il-potenzjal tagħhom jiġi sfruttat bl-

aħjar mod; jenfasizza l-importanza tal-istabbiliment ta' sħubijiet sottoreġjonali effikaċi fi 

ħdan ir-reġjun Mediterranju aktar wiesa' u li jsiru sforzi simili għas-Sħubija tal-Lvant; 

4. jagħraf l-isfidi li qed tiffaċċa l-Unjoni għall-Mediterran, li s’issa għadha ma wettqitx il-

missjoni tagħha u ma tatx kontribut għat-tisħiħ tal-kooperazzjoni fir-reġjun Mediterranju 

aktar wiesa’; jappoġġa l-proċess attwali tat-tnedija mill-ġdid tagħha u jenfasizza, fl-istess 

ħin, li għandu jkollha rwol importanti fil-proċess ta’ demokratizzazzjoni li beda fix-xatt 

tan-Nofsinhar tal-Meditarran;  jikkunsidra li t-tali proċess jitlob attenzjoni u impenn akbar 

mill-Unjoni, u għandu jinkludi wkoll azzjonijiet għall-promozzjoni tal-kooperazzjoni 

reġjonali;  jitlob, għalhekk, li ssir reviżjoni tal-istrutturi eżistenti għall-kooperazzjoni 

reġjonali u li dawn jiġu adatti għall-ħtiġijiet li rriżultaw mis-sitwazzjoni l-ġdida, filwaqt li 

jiġi sfruttat bis-sħiħ il-potenzjal tal-SEAE; jinsisti b'mod partikolari dwar l-

inkorporazzjoni sħiħa tal-parti Ewropea tas-sħubija fil-qafas konvenzjonali tal-UE taħt l-

awspiċju tar-Rappreżentant Għoli/Vici President u tas-Servizz Ewropew għall-Azzjoni 

Esterna; 

5. Jenfasizza li minkejja l-isfidi, id-dimensjoni parlamentari tibqa’ komponent essenzjali tal-

PEV, peress li tiffaċilita l-iskambji tal-esperjenza kif ukoll tal-opinjonijiet, fejn it-tnejn li 

huma, huma importanti għall-parlamentariżmu tal-pajjiżi konċernati; jirrakkomanda li 

sabiex ikun żgurat il-funzjonament tajjeb ta’ din id-dimensjoni, il-modalitajiet prattiċi tal-

EuroNest u l-Assemblea Parlamentari Ewro-Mediterranja jiġu vvalutati b’mod sistematiku 

bl-għan li jitjiebu kull fejn ikun possibbli; 

6. Jilqa' l-fokus il-ġdid tal-PEV dwar il-Bini Komprensiv tal-Istituzzjonijiet; japprezza li 

jkunu ċċarati aktar il-kontenut u r-relevanza tad-differenzjar bejn l-istati tal-PEV fil-

kategorija ta' 'status imsaħħaħ'; 

7. Jirrakkomanda separazzjoni ċara bejn il-funzjonijiet intergovernattivi u nongovernattivi 

rispettivi tal-Istrument Ewropew għad-Demokrazija u d-Drittijiet tal-Bniedem u d-

Dotazzjoni Ewropea għad-Demokrazija, li għandhom jikkomplementaw 'il xulxin; jinnota 

l-ħtieġa ta' metodi veloċi u flessibbli ta' sponsorjar tal-UE għall-appoġġ tas-soċjetà ċivili 

pluralistika, inklużi l-partiti politiċi demokratiċi, li jikkontribwixxu għall-iżvilupp ta' 

demokrazija profonda, stabbli u sekulari; 

